
   Аса килет мана застава,

Салтак служби аса килет.

Океанри Шумшу утравĕ

Тĕлĕксене час-час кĕрет.

Унта мĕнпур енче те — тинĕс,

Мĕнпур енче те- океан.

Çил пулмасан — ун çийĕ тикĕс,

Карт! улшăнать штормсем тухсан.

Ту пек капмар хумсем шавлаççĕ,

Вун икĕ баллă çил вĕрсен.

Чул çырана атакăлаççĕ,

Кăпăкланса, шурса вĕсем.

Ӳкерес пек çилсем вĕреççĕ

Хĕлле. Алхаснă чух тăман,

Çынсем вĕрен тытса çӳреççĕ,

Ăна ямаççĕ алăран.

Çулла, çанталăк лăплансассăн,

Тĕтре хуплатччĕ ирсерен.

Алла тăссан та кураймастăн

Эс пӳрнӳне çак тĕтрере.

Йĕпе-сапасăр кун сахалччĕ

Шумшу утравĕ çийĕнче.

Хĕвел пăхсан — питех аванччĕ

Сентябрь уйăх вĕçĕнче.

Çанталăк лăпкă, шăп тăратччĕ

Çак вăхăтра пĕр-ик эрне,

Вара çисе тăранаканччĕ

Эпир шикша — хир çырлине.

Эп икĕ çул кунта ирттертĕм,

Алра тытса автомата.

Савăнăçпа нушаçăм-тертĕм

Тăрса ман юлчĕç çакăнта.

...Аса килет мана застава,

Сар хăйăр, чăнкă чул çыран.

Асран каймасть Шумшу утравĕ,

Тăварлă тинĕс, океан.

  